
Pediume Juan Andrés Fernández Castro, director do Museo estraden-
se “Manuel Reimóndez Portela” que relate, ata onde a memoria me
acade, a estadía na nosa vila dun grupo de nenas austríacas ó remate da
Segunda Gran Guerra. Ante os reparos que puxen, aducindo funda-
mentalmente a pouquísima información que existe, repuxo Juan
Andrés que o máis importante era dar a coñecer aquel episodio da his-
toria do noso pobo, descoñecido para moitos estradenses, ainda que
fose de forma breve. Despois virán, engadiu, outras persoas, historiado-
res, ou investigadores que queiran afondar no feito. O máis importan-
te era abrir camiño. E a iso me puxen coa colaboración de Niní Pardo,
persoa esencial para recompoñer esta breve pero emotiva historia.

Tódolos datos fóronme proporcionados por Erika, que atesou-
ra na súa memoria os momentos felices que viviu na hospitalaria
vila estradense.

Chegaron as nenas ó noso país pola mediación de Cáritas, enti-
dade que organizou a viaxe e distribuiu as meniñas polas familias
estradenses que podían e desexaban acollelas. Cómpre lembrar que
viñan de sufrir as consecuencias dunha guerra recén rematada e pre-
cisaban, ademais de cariño, boa alimentación e educación, que non
deixaron de recibir nas escolas da vila, algunha en Santiago, e tamén

no colexio das monxas que daquela existía na casa nº 4 da actual rúa
Don Nicolás. Lembro que eran rapazas intelixentes e tan despertas
que logo aprenderon o idioma. A meirande parte fixeron pronto
amizade con nenas do pobo e algunhas, como Erika, estableceron
lazos tan fondos co noso pobo, que aínda agora mantén relación con
moitos estradenses.

As familias de acollida, que mereceron e merecen toda a nosa
admiración e respecto foron: Irmás García Durán, acolleron a
Elfride; familia Núñez Casal, acolleu a Ingrid; a familia Enríquez
Parrondo, a Leopoldine.

A familia Araújo Ulloa, acolle a Karen; de La Calle Sáenz, a
Rene e a familia Espinosa Rial, acolle a Mónica. Dona Maruja
Otero, acolle a Elfride; a familia Blanco Gestoso, a Elisabeth; a fami-
lia Freijedo Tabarés, a Martha e Grethe. Os irmáns Villar acollen a
Erika e, por último, a familia Otero Llamas, a Ingrid e Elfride.

